
АННОТАЦИЯ
Ушбу мақолада миллий қонунчилик билан адвокатларга берилган ваколатлар, суд музокарасида 

адвокат нутқининг аҳамияти ва жиноят ишлари бўйича суд музокарасида адвокат нутқининг айрим 
хусусиятлари кўриб чиқилиб, адвокат позициясининг ҳимоя нутқига таъсири баҳоланиб унинг 
тавсифи келтирилган, шунингдек, руҳий, мантиқий, ахлоқий қоида ва услубларининг адвокат 
нутқидаги аҳамияти ҳақида тўхталиб ўтилган.

Калит сўзлар: ҳимоячи, адвокат, адвокат позицияси, жиноят иши, далиллар, ҳимоя остидаги 
шахс, суд жараёни, суд музокараси, нутқ, ҳимоя нутқи, мулоқотнинг новербал воситалари.

ОТДЕЛЬНЫЕ АСПЕКТЫ И ЗНАЧЕНИЕ ЗАЩИТИТЕЛЬНОЙ РЕЧИ АДВОКАТА ПО 
УГОЛОВНЫМ ДЕЛАМ

АННОТАЦИЯ
В данной статье рассмотрены отдельные полномочия адвокатов предоставленные национальным 

законодательством, отмечено о значении защитительной речи адвоката, охарактеризованы 
некоторые особенности защитительной речи адвоката в судебных прениях по уголовным делам, 
оценено влияние адвокатской позиции на защитительную речь и приведена её классификация, 
установлено значение психологических, логических, этических правил и методов в процессе 
выступления с защитительной речью.

Ключевые слова: защитник, адвокат, позиция адвоката, уголовное дело, доказательства, 
подзащитный, судебный процесс, судебные прения, речь, защитительная речь, невербальные 
средства общения.

SEPARATE ASPECTS AND IMPORTANCE OF PROTECTIVE
SPEECHES OF THE ATTORNEY

ANNOTATION
This article examines the powers of lawyers provided by national legislation, some features of the 

defense speech of a defense lawyer in judicial pleadings, notes the importance of psychological, logical, 
ethical rules and methods in the process of speaking with a defense speech.

Адвокатура институтини такомиллаштириш орқали инсон ҳуқуқларини таъминлашни 
янги босқичга кўтариш зарурлигини таъкидлаб, Президенти Шавкат Мирзиёев Ўзбекистон 
Республикаси Конституцияси қабул қилинганининг 27 йиллигига бағишланган тантанали 
маросимдаги маърузасида адвокатлар ваколатларини кенгайтириш бўйича бир қатор ишлар амалга 
оширилганлигини, яқин истиқболда адвокатура институтини ривожлантириш концепциясини 
ишлаб чиқиш лозимлигини, ҳеч бир идора адвокатларнинг фаолиятига тўсқинлик қилмаслиги 
шартлигини, бу борада ривожланган давлатларнинг илғор тажрибасини ҳар томонлама ўрганиш 
кераклигини айтиб ўтди [1].

Ҳақиқатан ҳам, адвокатларга миллий қонунчилик билан берилган кенг имкониятлар, улар 
томондан ўз вазифаларини амалга оширишда касбига нисбатан янада масъулиятни ошириш, касб 
этикасига риоя қилиш, ўзининг ижобий томонлари билан бошқаларга ўрнак бўлиш ва шу орқали 
нафақат ўзининг, балки бутун адвокатуранинг шаъни, қадр қиммати ва обрўсини кўтариб юриш 
ҳамда шу хислатлари орқали жисмоний ва юридик шахсларга юқори малакали юридик хизмат 
кўрсатишни талаб этади.

Маълумки, жиноят ишлари бўйича ҳар қандай суд муҳокамасининг мустақил таркибий қисми-
бу суд музокараларидир. Суд музокараларида унинг иштирокчилари иш ҳолатига баҳо берадилар, 
ўз хулоса ва таклифларини баён этадилар, якуний процессуал позицияларини шакллантирадилар. 

Амалдаги қонунчилик ҳимоячи сифатида қатнашаётган адвокатнинг жиноят процессининг 
ҳар қандай босқичида шу жумладан, суд муҳокамасида тараф сифатида иштирок этиш ҳуқуқига 
эга эканлигини таъминлайди. Ўзбекистон Республикаси Жиноят-процессуал кодексининг 
449-моддасида таъкидланганидек, адвокатнинг суд муҳокамасидаги иштирокининг муҳим 
жараёнлари қаторида суд тергови тамомланганидан сўнг суд музокарасида сўзга чиқиши 
ҳисобланади. 

Адвокатнинг суд музокарасидаги иштирокининг алоҳида аҳамиятли жиҳатларидан бири - 
унинг айбланувчини ҳимоя қилишдаги нутқи ҳисобланади. Чунки, айнан шу жараёнда адвокат 
суриштирув, терговгача суриштирув, дастлабки тергов ва суд тергови жараёнларида ишга оид 
ҳамда айбланувчини ёки аҳволини енгиллаштирувчи барча керакли далилларни келтириб, уларнинг 
аҳамиятлилиги ҳақида суд иштирокчиларини ишонтиришда ўз маҳоратини кўрсата олиши керак.

Сўзсиз, содир этилган жиноят туридан қатъий назар, судланаётган шахсни ҳимоя қилишда 
адвокат нутқи муҳим ўрин тутади ва суд жараёни натижасига таъсир этади. Бинобарин, адвокатнинг 
ҳимоя нутқи, ўз қилмишига яраша қандай жазо олишидан қатъий назар, судланувчининг 
ҳаётидакатта тарбиявий аҳамиятга эга бўлиши мумкин. Бундай нутқнинг нафақат суд жараёнида, 
балки ижтимоий хаётда ҳам кишиларга таъсири бўлганлигини таъкидлаш жоиз. Шунинг учун ҳам 
адвокатҳимоя нутқининг ахлоқий ва руҳий жиҳатларига эътиборсизлик билан қараб бўлмайди.

Суд жараёнида нутқ сўзлаётган ҳимоячи учун вазиятнинг мураккаблиги ва ноқулайлиги 
шундаки, у ҳуқуқбузарликни содир этган ёки айбдор деб топилган шахснинг манфаатини ҳимоя 
қилади. Айни вақтда мутлақо гуноҳсиз кишини ҳимоя қилиш ҳолатлари камдан-кам учраши 
мумкин бўлган ҳодисадир. Шунинг учун ҳам унинг нутқ охангида талабдан кўра илтимос оҳанги 
устун туради.

Айбдор деб топилган кишининг айблари қанчалик кам, суриштирув ва дастлабки тергов 
жараёнида процессуал қонунлар қанчалик кўп бузилган бўлса, илтимос оҳанги талаб оҳангига 
қараб ўсиб бораверади. Бинобарин, бу ҳолат адвокат нутқининг шаклланишига, айни пайтда 
масаланинг судланувчи ва адвокат фойдасига ҳал бўлишига ижобий таъсир кўрсатиши мумкин. 
Масаланинг мураккаблиги яна шундаки, адвокатнинг суд жараёнида прокурор билан – давлат ва 
қонун номидан иш кўраётган мансабдор шахс билан баҳслашишига тўғри келади.

Прокурорнинг ҳар бир далилига қарши қўйиладиган асосли далилларни келтириш адвокат учун 
осон эмас, албатта. Аммо, у иш нуқтаи назаридан шундай қилишга мажбур.  Бу эса адвокатдан 
тинимсиз изланиш, чуқур билим ва жараён давомидаги катта нотиқлик маҳоратини талаб этади. 
Лекин, адвокат нутқининг афзаллик томони шундаки, у нутқ жараёнида тилнинг тасвирий 
имкониятларидан унумли фойдаланиш, суд жараёни иштирокчиларининг ҳиссиётига таъсир 
қилиш имкониятига эга. Яъни, у содир этилган ҳуқуқбузарлик учун бериладиган жазо ва унинг 
оқибатлари қандай маънавий руҳий асоратларни келтириб чиқариши мумкинлигига эътиборни 
қаратади. Масалан, ҳимоя остидаги шахсга қўйилган айбловга жавобан ҳимоя нутқида адвокат, ўз 
имиджини яратар экан, музокара нутқи мантиқий, ишончли, сўзлар маъноли ва овозда уйғунлик 
бўлишига алоҳида эътибор бериши мақсадга мувофиқдир. “Адвокатнинг нутқи суд музокараси 
жанри бўлиб, аниқлик, тушунарлилик, ҳиссийлик туйғулари билан ажралиб туради, етакчи 
хусусияти эса тортишув (баҳслашув) ҳисобланади” ҳамда адвокат нутқи ҳимоя ҳаракатлари 
коммуникация стратегиясида ўз ифодасини топади деб, асосли таъкидлайди А.С.Ваничкина [2].

Албатта, коммуникация стратегияси адвокат нутқида муҳим ўрин тутади. Чунки, ҳимоя 
нутқининг асосий мақсади, тингловчиларни (судга раислик қилувчини, суд маслаҳатчиларини) иш 
бўйича адвокат танлаган позициянинг тўғрилигига ишонтира олишдир [3, Б.13]. Ушбу мақсадга 
эришишнинг асосий усулларига, мантиқий тузилган далилларни келтириш ва уларнинг хақиқатга 
мос эканлигига ҳиссий ва психологик ишонтириш киради. Чунончи, ҳимоя нутқининг мантиқий 
кетма-кетлиги бузилганда, далиллар ёлғон асослардан келиб чиққанда, содир бўлган воқеа 
тасвирини идрок этишнинг яхлитлиги бузилади, далил фактлари билан ҳимоялаш позициясининг 
якуний хулосалари ўртасидаги боғлиқлик йўқолади.

Ўзбекистон Республикаси Олий суди Пленумининг 2003 йил 19 декабрдаги 17-сонли 
қарорининг 22-бандида, суд тарафлар айблов моҳияти ва иш ҳолатлари юзасидан ўз важларини 
баён қилаётганда уларнинг музокарасини муайян муддат билан чеклаб қўймаслиги кераклиги 
бўйича раҳбарий кўрсатма берилган. Бироқ, ушбу қарорнинг ўзида, раислик қилувчи кўрилаётган 
ишнинг моҳиятига алоқаси бўлмаган ҳолатлар бўйича гапираётган музокара иштирокчиси сўзини 
бўлишга ҳақли эканлиги таъкидланган [4].

Шу боис, иш бўйича ҳимоя позициянинг тўғрилигига ишонч ҳосил қилиш учун адвокатнинг 
ҳимоя нутқида ишлатиладиган сўзлар аниқ, қисқа, ихчам, хулосалар эса асослантирилган 
бўлиши мақсадга мувофиқ.[5, Б.12-20.]  Бу ўз навбатида адвокатнинг ҳимоя нутқига тайёргарлик 
кўраётганида нутқнинг тузилиши, унда нимани акс эттириши ва қандай гапириши, ўзини 
қандай тутиш кераклигини белгилаб олиши муҳим ҳисобланади. Жумладан, айрим олимлар 
ҳимоя нутқи тузилишини уч қисмга, яъни кириш, асослантириш ёки баён қисми ва хулоса 
қисмига ажратиш мақсадга мувофиқ, ҳисоблайдилар.[6, Б.57-58.] Кириш қисмида суд ва суд 
иштирокчиларининг эътиборини қаратиш учун адвокат сўзга чиқиш мақсадини белгилаши, бунинг 
учун эса ўз фикрларини мантиқий тузиб, аста-секинлик билан судга маълум бўлган фактлардан 
номаълумларига, кучсиз далиллардан кучли далилларга харакат қилиб бориши керак бўлади. Ҳимоя 
нутқининг асослантириш (баён) қисмида, адвокат жиноят-процессуал қонунчилиги талабларидан 
келиб чиқиб, содир этилган қилмишга оид ҳолатларни тадқиқ қилиши, суд томонидан ўрганилган 
далилларни ва манбаларни таҳлил қилиб, уларга баҳо бериши, жиноятни малакаланишини асослаб 
бериши, судланувчига тавсиф бериши, жиноятни содир этиш сабабларига тушунтириш бериши, 
жазо чораси тўғрисида фикрларини билдириши керак. Хулоса қисмида эса адвокат ўз нутқида 
айтганларига умумий хулоса қилиб, жиноят иши бўйича ҳал қилиниши лозим бўлган масалаларга 
ҳимоянинг якуний муносабатини билдириши керак, деб ҳисоблаймиз. Бу ўз навбатида, адвокатдан 
кўриб чиқилаётган иш мазмунини чуқур билишни ва айблов позициясига қарама-қарши якуний 
ҳимоя позициясини шакллантиришни талаб этади. Суд музокарасида адвокатнинг айбланувчини 
ҳимоя қилишга қаратилган якуний ҳимоя позицияларини, қўйидаги уч турини ажратиб кўрсатиш 
мумкин:

1) оқлов позиция, судланувчининг айбини тан олмаслиги ва адвокат ишдаги далилларни таҳлил 

қилиш асосида судланувчининг тўлиқ айбсизлигига амин бўлиши билан боғлиқ бўлади. Бироқ, 
ҳимоя остидаги шахс исботланган айбига иқрор бўлмаган тақдирда ҳам адвокат унинг айбсиз 
экан, деб ўз нутқини тузиши керак бўлади;

2) ҳимоя остидаги хатти-ҳаракатларини модданинг енгилроқ қисми бўйича малакалаш 
лозимлиги позицияси. Ушбу позиция, судланувчининг айбини тан олганда, аммо адвокат унинг 
ҳаракатлари дастлабки терговда нотўғри малакаланган деб топиб, судга мурожаат этишдан иборат. 
Мазкур позициянинг умумий қоидаси, ҳимоя остидаги шахснинг ҳолатини оғирлаштирмасликка 
қаратилади;

3) судланувчи айбини тўлиқ тан олганда, қилмиш учун жавобгарликни юмшатиш позицияси. 
Бунда, адвокат позицияси тайинланаётган жазо тегишли модданинг санкциясига биноан минимал 
бўлиши кераклигини ёки мазкур жиноят учун қонунда белгиланган жазо бошқа енгилроқ жазо 
билан алмаштирилишига қаратилади. Бинобарин, суд музокарасининг давлат айбловчиси нутқлари 
билан бошланиши, адвокатнинг нутқи мазмунини ҳимоя остидаги шахснинг манфаатларига 
фойдали йўналтиришга ва ҳимоя позициясини аниқлаштиришга яна бир имкониятдир.

Албатта, адвокат бундай имкониятдан тезкор ва унумли фойдаланиши лозим бўлади. Қонунда 
белгиланганидек, сўзга чиққан ҳимоячи тарафлар, масалан, давлат ёки жамоат айбловчилари, 
жабрланувчилари нутқ сўзлаб бўлганларидан кейин, ҳимоячи уларнинг нутқларида айтилган 
масалалар юзасидан эътирозлар ёки мулоҳазалар билан яна бир мартадан сўзга чиқиши мумкинлиги 
таъкидланган.

Жиноят процессининг энг муҳим конституциявий принципларидан бири бўлган ҳимоячи 
ёрдамида ўзининг айбсизлигини исботлаш, айбни енгиллаштирувчи ҳолатларни тақдим этиш 
имкониятини берганлиги сабабли, Ўзбекистон Республикасининг амалдаги Жиноят-процессуал 
кодекси адвокат ваколатларини аввалги даврларга фарқли равишда бир қанча кенгайтирган. 
Жумладан, Ўзбекистон Республикасининг 2018 йил 4 апрелдаги «Суд-тергов фаолиятида 
фуқароларнинг ҳуқуқ ва эркинликлари кафолатларини кучайтириш бўйича чора-тадбирлар қабул 
қилинганлиги муносабати билан Ўзбекистон Республикасининг айрим қонун ҳужжатларига 
ўзгартиш ва қўшимчалар киритиш тўғрисида»ги қонуни билан [7], ЖПКнинг 87-моддасига 
(“Далиллар тўплаш”) киритилган ўзгартишга мувофиқ, ҳимоячи томонидан жиноят иши бўйича 
тўплаш ва тақдим этилган далиллар жиноят иши материалларига қўшиб қўйилиши, шунингдек 
терговга қадар текширув, суриштирув, дастлабки тергов ўтказиш ва жиноят ишини судда кўриш 
жараёнида мажбурий баҳоланиши лозим бўлди. Адвокатга қонун томонидан берилган бундай 
ваколат, ҳимоя остидаги шахснинг ҳуқуқ ва эркинликларини жиноят-процессининг барча 
босқичларида, жумладан суд музокараларида самарали ҳимоя қилишга имкон яратди.

Б.Саломов адвокат доим жамият аъзоларининг диққат марказида бўлиб келганлигини баён 
қилиб, “...адвокат судда нутқ сўзлаётганда ... мижоз манфаати деб ҳокимият органларини беобрў 
қиладиган ва фуқароларнинг шаънига тегадиган сўзларни ишлатишдан тийилиши зарур” деб, тўғри 
таъкидлайди [8,  Б.10.] Айнан шулар сабабли, суд музокара иштирокчиларига мурожаат этилганда, 
адвокат уларга айтиладиган сўзларни ўйлаб гапириши керак. Масалан, ғараз мақсадда пулларни 
фирибгарга таклиф этган жабрланувчига баҳо берганда, адвокат уни “очкўз” ёки “ғаразгўй” деб 
айтса бу ҳақорат, деб топилиши мумкинлиги сабабли, бундай жабрланувчини масалан, “нафс 
қурбони” деб, фоҳишалик билан шуғулланган аёлга эса, “ижтимоий фаоллиги суст аёл” деб ўз 
нутқида таъриф бериши мақсадга мувофиқ бўлади.

Адвокат нутқининг муҳим жиҳатларидан яна бири - бу нутқ сўзлаганда муаммоларнинг новербал 
воситаларидан фойдаланиш ҳисобланади. Назарияда тан олинган муаммоларнинг новербал 
воситаларига, жумладан, қўл, бош, оёқ, тана ҳаракатлари, қадам ташлаш (кинесика), юз ифодаси, 
овоз тембри, кўз ифодаси, қомат, бошни тутиш, қараш йўналиши, визуал алоқалар, суҳбатдош 
билан оралиқ масофа (проксемика) ва бошқалар киради. Жумладан, музокарада қатнашувчи 
адвокат қўл кафтларининг очиқ ҳолатда бўлиши, суд иштирокчиларида унинг тўғрисўзлиги, 
самимийлиги ҳақида тасаввур уйғотади [9]. 

Хулоса қилиб шуни таъкидлаш керакки, адвокат ҳимоя нутқи орқали суд музокара 
иштирокчиларига ижобий таъсир ўтказа билиши, уларда айбловга нисбатан шубҳа уйғота олиши 
учун нотиқлик маҳоратини пухта эгаллаши учун доимий равишда ўз устида ишлаши, жумладан, 
очиқ судларда иштирок этиб, маҳоратли адвокатларнинг ҳимоя нутқларини эшитиши, адвокатлар 
учун ташкил этилган турли семинар-тренингларда фаол қатнашиши, ушбу йўналишда мунтазам 
малакасини ошириб бориши мақсадга мувофиқдир.

